
Макалада азыркы билим, илим жаатында флагманы 

болгон Ош мамлекеттик университетинин өзгөчө баскы-

чы, экинчи тепкичи болгон 1951-жылдан 1992-жылга чейин 

өкүм сүргөн Ош мамлекеттик педагогикалык институту, 

анын негизделиши, тарыхый укуктук расмий документте-

ри тууралуу баяндалат. Убагында СССР Министрлер 

Кеңешинин 1951-жылдын 24-майындагы токтомуна ылай-

ык Кыргыз ССР Министрлер Кеңешинин жана Кыргыз-

стан Компартиясынын Борбордук Комитетинин 1951-

жылдын 18-июлундагы буйругунун негизинде  мурдагы Ош 

мугалимдер институту 1951-жылдын 1-августунан баш-

тап Ош педагогикалык институту болуп кайра түзүлгөнү 

кеңири баяндалат. Аталган институтту ошол учурдагы 

Кыргыз ССРинин түштүк чөлкөмүндөгү жогорку билим 

берүүчү, жогорку квалификациядагы адистерди даярдап, 

ошол кездеги Кыргызстан эле эмес, ССР Союзундагы та-

лаптарга толук жооп берген жогорку окуу жайга айлан-

дыруу болгону талашсыз маселе болгон. Ош мамлекеттик 

педагогикалык институту азыркы Ош, Жалал-Абад, Бат-

кен областтарындагы, жалгыз жогорку окуу жай катары 

республиканын, керек болсо улут тагдырын чечүүдөгү, бор-

бордук окуу жайлардан кем болбогон, агартуу жаатынын 

алдынкы катарындагы окуу жай катары калыптанган.  

Негизги сөздөр: билим, илим, тарых, укук, педагоги-

калык институт, мамлекет, адистер. 

В статье рассказывается об Ошском государствен-

ном педагогическом институте, являющемся флагманом в 

области образования и науки, его образовании и историче-

ских официальных документах, имеющих особый статус, 

второй ступени, с 1951 года по 1992 год. В свое время пос-

тановлением Совета Министров СССР от 24 мая 1951 

года на основании распоряжения Совета министров Кир-

гизской ССР и Центрального Комитета Компартии Кыр-

гызстана от 18 июля 1951 года было широко описано, что 

бывший Ошский учительский институт с 1 августа 1951 

года преобразован в Ошский педагогический институт. 

Неоспоримой задачей было то, что данный институт в то 

время готовил высококвалифицированных специалистов 

высшего образования в южном регионе Киргизской ССР и 

стал не только кыргызским, но и высшим учебным заведе-

нием, полностью отвечающим требованиям Союза ССР. 

Ошский государственный педагогический институт сфор-

мирован в настоящее время в Ошской, Джалал-Абадской, 

Баткенской областях, как единственный вуз республики, 

где необходимо решать судьбу нации, как одно из ведущих 

учебных заведений в области просвещения.  

Ключевые слова: образование, наука, история, право, 

педагогический институт, государство, специалисты. 

The article describes the Osh state pedagogical Institute, 

which is the flagship in the field of education and science, its 

education and historical official documents with a special 

status, the second stage, from 1951 to 1992. At the time, the reso-

lution of the Council of Ministers of the USSR of may 24, 1951 

on the basis of the order of the Council of Ministers of the Kyrgyz 

SSR and the Central Committee of the Communist party of 

Kyrgyzstan of July 18, 1951, it was widely described that the 

former Osh teachers ' Institute was transformed into the Osh pe-

dagogical Institute on August 1, 1951. The indisputable task was 

that this Institute at that time trained highly qualified specialists 

of higher education in the southern region of the Kyrgyz SSR 

and became not only Kyrgyz, but also a higher educational 

institution that fully meets the requirements of the USSR. Osh 

state pedagogical Institute is currently formed in Osh, Jalal-

Abad, Batken regions, as the only University of the Republic, 

where it is necessary to decide the fate of the nation, as one of 

the leading educational institutions in the field of education.  

Key words: education, science, history, law, pedagogical 

Institute, state, specialists. 

Азыркы Кыргыз Республикасынын билим, илим 

жаатында флагманы болгон, керек болсо борбордун 

бир топ аттуу-баштуу, абройлуу жогорку окуу жайла-

рынан, акыркы мезгилдердеги кылган иши менен рес-

публикада эле эмес эл аралык аренада да өз ордун 

таап, эгемендүүлүк жана көз каранды эместик жылда-

ры кескин өсүп-өнгөн даңазалуу Ош мамлекеттик 

университетинин өзгөчө баскычы 1951-жылдан 1992-

жылга чейин өз ишин алып барып, өлкөбүздө педаго-

гикалык адистерди даярдоодо зор салымын кошкон 

Ош мамлекеттик педагогикалык институту болго-

ну талашсыз.  

Мезгил талабына жараша Ош мамлекеттик педа-

гогикалык институту 1951-52-окуу жылынан баштап 

1991-92-окуу жылына чейин, 40 жылдык мөөнөттө, 

жогорку педагогикалык окуу жай катары өз вазыйпа-

сын толук аткарды десек болот. Анткени Кыргызстан-

дын Түштүк чөлкөмүндөгү жогорку окуу жай катары 

мамлекет тарабынан белгиленген багытына, негизги 

вазыйпасына ылайык кырк жыл өлкөбүздүн керегине 

жараган педагогикалык адистерди даярдоонун чыны-

гы устаканасына айланды. Азыркы даңазалуу ОшМУ-

нун өнүгүүсүнүн маанилүү экинчи доорун түзгөн 

ОшМПИ өз тарыхын  1951-жылдан баштайт [1]. Ар-

хивдик маалыматтарга таянсак ОшМПИ СССР Мини-

стрлер Кеңешинин 1951-жылдын 24 майындагы ток-

томуна ылайык Кыргыз ССР Министрлер Кеңешинин 

жана Кыргызстан Компартиясынын  Борбордук Ко-

митетинин 1951-жылдын 18-июлундагы буйругунун 

негизинде  мурдагы Ош мугалимдер институту 1951-

жылдын 1-августунан баштап Ош педагогикалык инс-

титуту болуп кайра түзүлгөн [2]. 

Баса белгилей кетчү жагдай, Улуу Ата Мекендик 

согуштан кийинки кыйынчылык, оор абалга карабас-

тан, жалпы Советтер Союзунун, анын ичинде Кыр-

гызстандын элдериндей, эмгекчилериндей эле Ош 

МПИнин ОПК жана студенттер жамааты  келечекке 

кенен карап, алга карай ишенимдүү кадам таштап, зор 

ийгилик-терди жаратууга аракет кылышкан жана көз-

дөгөн максаттарына  жетишкен. Дал ошол Ош мамле-

кеттик педагогикалык институтунун статусунда, инс-

титут алдында бир катар милдеттер жана максаттар 

турган. Биринчи жана эң башкысы, неизгиси – атал-

ган институтту ошол учурдагы Кыргыз ССРинин 

түштүк чөлкөмүндөгү жогорку билим берүүчү, жо-

горку квалификациядагы адистерди даярдап, ошол 

кездеги Кыргызстан эле эмес, ССР Союзундагы та-

лаптарга толук жооп берген жогорку окуу жайга ай-

ландыруу болгон.  Экинчиси, мурдагы мугалимдер 

институтунун ордуна түзүлгөн 2-категориядагы, кий-

инчерээк 1-категориядагы жогорку окуу жай катары 

анын МТБ чыңдоо, тиешелүү талаптарга ылайык 

окуу имараттарын, студенттердин жатаканаларын, 

жаңы лабораторияларды, китепканаларды куруу, сту-

денттердин окуу жараянын камсыз кыла турган окуу-

усулдук китептер, окуу куралдар, лабораториялык 

эмеректер менен камсыз  кылуу болгон. Үчүнчүдөн, 

жаштарды, айрыкча айыл жаштарын билимге, илимге 

туура багыт берип, даярдоо, аларга дүйнөлүк мада-

нияттардын, цивилизациялардын үлгүлөрүн сиңирүү, 

өлкөнүн, республикабыздын социалдык-экономика-

лык жана идеологиялык талаптарына шайкеш заман-

бап, жаш адистерди даярдоо жана тарбиялоо. Төртүн-

чүдөн, Ош мамлекеттик педагогикалык институтун 

Кыргызстандын түштүк чөлкөмүндөгү - азыркы Ош, 

Жалал-Абад, Баткен областтарындагы, жалгыз жо-

горку окуу жай катары республиканын, өлкөбүздүн, 

керек  болсо улут тагдырын чечүүдөгү, борбордук 

окуу жайлардан кем болбогон, агартуу жаатынын 

алдынкы катарындагы окуу жай катары калыптоо, ага 

шайкеш нагизги имлдеттерди жана максаттарды 

аткаруу.  

Ош мамлекеттик педагогикалык институтунун 

өнүгүү тарыхын биз хронологиялык жана логикалык 

ырааттуулукта бир нече өңүттөн карасак болот. Алар 

төмөнкүлөр: 

1. Ош мамлекеттик педагогикалык институту-

нун пайда болуусу, өнүгүүсү тууралуу расмий бийлик 

органдарынын токтомдору, буйруктары жана чечим-

дери. 

2. Ош мамлекеттик педагогикалык институту-

нун студенттеринин контингенттеринин абалы, алар-

дын өнүгүүсү. 

3. ОшМПИнин ОПК сапаттык абалынын өзгө-

рүүсү, аларды жакшыртуу аракеттери. 

4. Ош мамлекеттик педагогикалык института 

жүргүзүлгөн илимий, коомдук, тарбиялык иш аракет-

тер. 

5. ОшМПИнин материалдык-техникалык база-

сынын чыңдалышы, аларды бекемдөө аракеттери. 

Мурдагы Оштогу мугалимдер институтун Ош 

педагогикалык институту катары кайра өзгөртүү ма-

селеси республикалык эле эмес, союздук деңгээлде 

каралып, чечим жогорку бийлик даражасында чечил-

генин баса белгилөө абзел. Сөзүбүз курук болбосун 

үчүн ОшМПИ болуп түзүлүүсү тууралуу расмий 

документтерди оригиналда жана расмий тилде толук 

келтирели. Документ ошол мезгилдин талабына жана 

тартибине ылайык алгач Москвада СССРдин Мини-

стрлер Кеңеши жана анын төрагасы И.В. Сталин та-

рабынан чечилгендигин да тастыктайт. Демек расмий 

документ оригиналда төмөндөгүчө: 

ПОСТАНОВЛЕНИЕ  

от 12 мая 1951 года, №1759, Москва, Кремль. 

Реорганизовать с 1 августа 1951 года Ошский 

учительский институт в Ошский педагогический инс-

титут в составе следующих факультетов: языков и ли-

тературы, физико-математический, биологический, 

иностранных языков и факультет физического воспи-

тания с контингентом приема на 1 курс в 1951 году 

250 человек. Председатель Совета Министров 

Союза ССР И.Сталин Управляющий делами Со-

вета Министров СССР М. Помазнев [3]. 

Аталган документ эки жактуу сезим калтырат. 

Биринчиси, чет жакадагы улуттук республиканын ай-

мактык окуу жайын ачуу маселеси, ошол кездеги дүй-

нөнү дүңгүрөтүп турган СССРдин Министрлер Кеңе-

шинин атайын токтому жана даңазалуу, жеке инсан-

дык сапаты толгон-токой талаш тартышты жараткан 

И.В. Сталиндин колу менен тастыкталып ачылып ол-

турушу, ошол кездеги Москвадан миңдеген километр 

алыстагы Ош шаары, шаардын жана областтын калкы 

үчүн зор сыймык болгону талашсыз. Экинчиси, бул 

документ ошол кездеги республикалык жетекчилик-

тин өз алдынча бир да маселени, анын ичинде респуб-

ликанын элет жерине жаңы окуу жайды да Москвасыз 

чече албастыгын айгинелеп турат. 

Баамдап көрсөк Москванын токтому 1951-жыл-

дын 12-майында чыкса, Кыргыз ССРинин жетекчили-

гинин тиешлүү токтому бир жарым айдан кийин, 

ошол эле 1951-жылдын 26-июнунда чыккан.  

ПОСТАНОВЛЕНИЕ 

Совета Министров Киргизской ССР и ЦК (б) 

Киргизии от 26 июня 1951 г., город Фрунзе. 

В соответствии с постановлением Совета Мини-

стров Союза СССР от 24 мая 1951 г. реорганизовать с 

1 августа 1951 года Ошский учительский институт в 

Ошский педагогический институт в составе следую-

щих факультетов: языка и литературы, физико-мате-

матический, биологический, иностранных языков и 

факультет физического воспитания и спорта. 

Председатель Совета Министров Киргизской 

ССР А. Суйеркулов. Секретарь ЦК КП (б) Кирги-

зии И.Раззаков [4]. 

Ошентип 1951-жылдын 1-августунан баштап 

мурдагы Ош мамлекеттик мугалимдер институту Ош 

мамлекеттик педагогикалык институту болуп кайра-

дан түзүлүп өз ишин баштаган. 

Баса белгилей кетчү дагы бир жагдай, жогору-

дагы СССР Министрлер Кеңешинин токтому чыккан-

дан көп өтпөй, ошол эле СССР Министрлер Кеңеши-

нин дагы бир токтому 1951-жылдын 24-майында чык-

кан. Токтом расмий тилде төмөнкүдөй болгон: 

ПОСТАНОВЛЕНИЕ 

Совета Министров СССР 

Об организации Киргизского государственно-

го университета, Ошского педагогического и На-

рынского учительского институтов от 24 мая 1951 

г. Москва, Кремль. 

Совет Министров СССР постановляет: 

… 2. Обязать Совет Министров Киргизской ССР 

передать Киргизскому государственному универси-

тету по состоянию на 1 июня 1959 г. учебные здания, 

общежития, а также инвентарь и оборудование Кир-

гизского педагогического института за исключением 

инвентаря и оборудования, необходимого для развер-

тывания учебной работы 1 курса вновь организуе-

мого Ошского педагогического института. 

… 4. Реорганизовать с 1 августа 1951 г.  Ошский 

учительский институт в Ошский педагогический инс-

титут в составе следующих факультетов: языка и ли-

тературы, физико-математический, биологический, 

иностранных языков и факультет физического воспи-

тания с контингентом приема студентов на 1 курс в 

1951 г. 250 человек. 

… 7. Обязать Совет министров Киргизской ССР 

произвести выпуск студентов 2 курса Ошского учи-

тельского института по учебному плану учительских 

институтов.  

8.  Отнести Киргизский государственный уни-

верситет высшим учебным заведениям 1-й категории 

и Ошский педагогический институт высшим учеб-

ным заведениям 2-й категории. 

… 11. Увеличить Совету Министров Киргизской 

ССР на 1 млн. руб. обьем капитальных работ на при-

обретение учебного и хозяйственного оборудования 

для Ошского педагогического института за счет 

экономии по бюджетам Киргизской ССР на 1951 г. 

12. Обязать Совету Министров Киргизской ССР 

приступить в 1951 г. к проектированию в пределах 

плана работ проектных организаций Совета Минист-

ров Киргизской ССР, а в 1952 г. к строительству учеб-

ного корпуса и общежития Ошского педагогического 

института [5]. 

Ошентип жаңыдан түзүлгөн ОшМПИ мурдагы 

мугалимдер институтунун 5 факультетинин – тил 

жана адабият, физико-математика, биология, чет тил-

дер жана дене тарбия факультетинин негизинде өз 

ишин баштаган. Окуу жайдын биринчи окуу жылы-

нын биринчи курсуна 250 студент кабыл алуу план-

даштырылган. Ал эми мурдагы мугалимдер институ-

тунун 2-курсунун студенттеринеошол мугалимдер 

институтунун окуу планы боюнча аяктоосу каралган 

[6]. 

Аталган токтомдун негизинде Ош педагогика-

лык институту түзүлүп, анын статусу аныкталып, 

окуу жайдын 1-курсуна кабыл алуу контингенти так-

талган. Ошентип жогорудагы СССР Министрлер Ке-

ңешинин жана Кыргыз ССРинин Министрлер Кеңе-

шинин токтомуна ылайык, жаңы уюшулган Ош 

педагогикалык институтунун курамында 5 факультет 

8 адистик боюнча:  тил жана адабият (орус тили жана 

адабияты, кыргыз тили жана адабияты), физика-мате-

матика, биология, табият-таануу жана география, чет 

тилдер (англис тили) жана дене тарбия факультети 

болуп өз ишин баштаган. 

ОшМУнун экинчи баскычы болгон ОшМПИ 

биринчи – 1951-52-окуу жылын 32 тайпадагы 425 сту-

дент [7] менен 5 факультетте: физика-математика, 

биология, тилдер жана адабият, чет тилдер, дене тар-

бия жана спорт факультети [8]  менен баштап, алар-

дын окуу жараянын камсыз кылган 12 кафедранын 

41,5 штаттык бирдиктеги ОПК ишке ашырган [9].  

Пединституттун алгачкы аудиториялык фонду 10 

аудитория болуп, сабактар 2 сменада окутулган.[10] 

ОшМПИ тарыхын толуктаган дагы бир расмий 

документ 1954-жылдын 20-февралында кабыл алын-

ган Кыргыз ССРинин Агартуу министрлигинин «Ош 

педагогикалык институтунун окуу тарбиялык 

иштеринин абалы жөнүндөгү» токтому  болгон.  

Аталган токтомдо Ош мамлекеттик педагогикалык 

институтунун окуу-тарбиялык иштеринин абалы ар 

тараптан  иликтенип, студенттер арасында окуу-тар-

биялык иштердин ийгиликтери, илимий-изилдөө иш-

теринин жана ОПК квалификациясын жогорулатуу 

маселелери талдоого алынган. Ошол эле кезде Ош 

МПИнин  окуу-тарбиялык иштериндеги олуттуу кем-

чилдиктер аныкталган [11]. 

Ош мамлекеттик педагогикалык институтунун 

республиканын педагогикалык билим берүү жаатын-

да адистерди даярдоо тарыхында өзгөчө рол ойногон 

дагы бир расмий документти айтпай кетүүгө болбойт. 

Чындыгында эле бул документ ОшМПИнин тары-

хындагы абдан маанилүү кадамга өбөлгө түзгөн.  

Аталган документ Кыргыз ССРинин Министрлер Ке-

ңешинин 1956-жылдын 28-июлундагы №341 токто-

муна шайкеш Кыргыз ССРинин Агартуу министрли-

гинин 1956-жылдын 7-августундагы №54/1 буйругу-

на  ылайык Ош мамлекеттик педагогикалык институ-

тунда 1956-57-окуу жылдын 1-январынан баштап 

сырттан окуу бөлүмүн ачуу чечими кабыл алынган 

[12]. Сырттан окуу  бөлүмү ОшМПИнин физика-ма-

тематика, биология, орус тили жана адабияты, чет 

тилдер, кыргыз тили жана адабияты  факультеттерин-

де ачылган [13]. Кыргызстандын түштүк чөлкөмүн 

педагогикалык адистер менен камсыз кылууга, инс-

титуттун алдында сырттан оуу бөлүмүнүн ачылышы 

чоң түрткү болгону талашсыз өрүнүш. 

1956-жылдын 18-августундагы СССР Министр-

лер Кеңешинин №1163 токтомунун жана Кыргыз 

ССРинин Министрлер Кеңешинин  ошол эле жылдын 

19-сентябрындагы №436-буйругунун, ошондой эле  

Кыргыз ССРинин  Агартуу министрлигинин жогору-

дагыларга шайкеш буйругунун негизинде  Кыргыз 

кыз-келиндер педагогикалык институту, Пржевальск 

педагогикалык институту жана Ош мамлекеттик 

педагогикалык институту кеңири профилдеги, сапат-

туу профессионалдык билим алган, мектептердин 5-

10-класстарынын  мугалимдерин даярдоочу институт 

катары 1956-жылдын 1-сентябрынан баштап 5 

жылдык окуу мөөнөтүнө өткөн [14,15]. Бул бутуна 

туруп келе жаткан Оштогу педагогиалык институт 

үчүн зор ийгилик жана жетишкендик болгону та-

лашсыз.  

